МАРТ


1. Святыя преподобномученицы Евдокии.


Тропарь, глас 8.


Правостию умною душу твою привязавши в любовь Христову, тленных и красных и временных забытием претекла еси, яко Слова ученица, пощением страсти первее умертвивше, страдальчески второе врага посрамила еси. Тем Христос сугубых венцев сподоби тя, славная Евдокие, преподобная страстотерпице, моли Христа Бога, спастися душам нашым.


Кондак, глас 4.


Во страдании твоем добре подвизавшися, и по смерти нас освящаеши чудес излиянии, всехвальная, верою прибегающыя в Божественную церковь твою, и торжествующе молим тя, преподобная мученице Евдокие, да избавимся недуг душевных и чудес благодать почерпем.


2. Святаго священномученика Феодота, епископа Киринейскаго. {D} Преставление иже во святых отца нашего Арсения, епископа Тверскаго.


{+)} Пресвятыя Богородицы, явления ради иконы Ея "Державныя"


Тропарь Богородице, глас 4.


Града Сионска взыскующе, под Твой покров, Дево Чистая, днесь притекаем, и никтоже возможет на ны, яко несть град силен, аще не Сущаго Бога, и несть ина крепость, аще не милость Владычицы Девы.


Кондак, глас 8.


Взбранной Воеводе победительныя песни приносим, яко даровася нам Держава Твоя, и ничесоже устрашимся, не от мiра бо спасение наше, но Превознесенныя Владычицы милосердием ограждаемся и тому днесь радуемся, яко прииде Заступница на стражу земли Своея.


Тропарь священномученику, глас 4:


И нравом причастник:


Кондак, глас 3.


Море зловерия обличил еси и идольскаго безбожия лесть верою правоверия уязвил еси, и всесожжение Божественно быв, чудодействием орошаеши концы, отче святителю Феодоте, Христа Бога моли, даровати нам велию милость.


Тропарь святителю Арсению, глас 8.


Благочестно пожив во святительстве, люди просветил еси учением твоим, и о храме Пречистыя вельми подвизався, и любитель монахов быв, сего ради от Христа паствы твоея венец приял еси. Темже яко апостольскаго престола наместника, и святителя великаго чтуще тя молим, чада твоя, блаженне: от всех бед избави нас, яже ко Христу молитвами твоими, святителю Христов, Арсение, отче наш.


Кондак, глас 8.


Восприемши радостно честныя твоя мощи, пречистая церковь, в нюже честно вносими множеством священномонахов, и князи благоверными, и яже приемше яко сокровище сногоценное. Темже и мы ныне твоея ограды словесныя овцы, окрест раки твоея предстояще, любезно вопием ти: не забуди чад твоих, отче, ихже мудре собрал и возлюбил еси, яко да зовем ти: радуйся, святителю Арсение, пастырю и учителю наш.


3. Святых мученик Евтропия, Клеоника и Василиска.


Тропарь и кондак общие мучеником.





4. Преподобнаго Герасима, иже на Иордане.


{+} Святаго благовернаго великаго князя ДАНИИЛА Московскаго, чудотворца.





Тропарь преподобному Герасиму, глас 8.


В тебе, отче, известно:


Кондак, глас 4


Подобен: Вознесыйся:


Возгоревся рачением горним, жестость пустыни Иордановы паче всех мiра сладких предпочел еси. Отонудуже повинувся тебе зверь даже до смерти, отче, послушне, и жалостне на гробе твоем скончася, прославльшу тя тако Богу, к Немуже моляся, и  нас, отче Герасиме, поминай.





Тропарь преподобному Даниилу, глас 3.


Явился еси в стране нашей, яко звезда пресветлая, благоверный княже Данииле, лучами света твоего озаряя град твой и обитель твою, людем православным поборник еси, пленным свободитель и нищым защититель, моли Христа Бога державе Российстей даровати мир и спасти душы наша.


Кондак, глас 6


Подобен: Иже о нас:


Еже по образу соблюд непреложно, и яже в мiре тленная оставив, со ангельскими лики предстоиши Христу, преподобне княже Данииле, никакоже забывая чад твоих, но милостивно посещая и глаголя им: аз есмь с вами и никтоже на вы.





5. Святаго мученика Конона.


Обретение честных мощей святаго благовернаго князя Феодора, Смоленскаго, и чад его Давида и Константина, Ярославских.


Тропарь мученику, глас 4


Мученик Твой, Господи:


Кондак, глас 3


Чистотою яко Ангел на земли пожив, отонудуже собеседник Ангелом быти сподобился еси, и родители ко Христову познанию привел еси, и Единаго Бога в Троице исповедав, пострадал еси до крове, мучениче Кононе, моли Его непрестанно о всех нас.


Тропарь благоверным, глас 8


Яко звезды многосветлыя от юности возсиявше, осветили есте сердца верных пренесением честных мощей ваших, во плоти яко Ангели на земли показастеся, пощением насаждени бысте, яко древа при водах воздержания, напоени струями слез ваших, и скверну омысте: сего ради явистеся приятелища Божия Духа, Феодоре, и Давиде, и Константине, молите Христа Бога, спастися душам нашым.


6. Святых мученик четыредесяти дву, иже во  Аммории.


Тропарь, глас 4


Мученицы Твой, Господи:


Кондак, глас 4


Подобен: Вознесыйся:


На земли Христа ради страдальчествовавше, явльшеся благочестивии венечницы, небеса приясте жити в радости, всякую бо рознь вражию низложивше болезными и кровьми ваших язв, хвалящым свыше присно грехов разрешение подаваете.


Ин кондак, глас 2


Подобен: Вышних ищя:


Новоявленныя звезды веры, за Христа усердно пострадавшыя, похвальными венцы достойне вси венчаем, о нас молящыяся Христу, яко суще столпи и забрала христианскаго начальства.





7. Святых священномученик, в Херсонесе епископствовавших: Василия, Ефрема, Евгения, Капитона, Еферия и прочих.


{+} Празднование иконе  Божия Матере, именуемой «Споручница грешных».


Тропарь священномучеником, глас 4


Боже отец наших:


Кондак, глас 2


Светоносный день наста пастырей епископствовавших светло в Херсоне, ихже воспеваем праздник, пострадавших за Христовы овцы. Священномученицы, молите Пастыреначальника Христа и нас причести деснаго овец стояния, да вопием вам: радуйтеся, священнии отцы, за Христа кровь свою излиявшии.


Тропарь Богородице, глас 4


Умолкает ныне всякое уныние, и страх отчаяния исчезает, грешницы в скорби сердца обретают утешение, и небесною любовию озаряются светло: днесь бо Матерь Божия простирает нам спасающую руку, и от Пречистаго образа Своего вещает, глаголя: Аз Споручница грешных к Моему Сыну, Сей дал Мне за них руце слышати Мя выну. Темже людие обремененнии грехи многими, припадите подножию Ея Иконы со слезами вопиюще: Заступнице мiра, грешным Споручнице, умоли Матерними молитвами Избавителя всех, да Божественным всепрощением покрыет грехи наша, и светлыя двери райския отверзет нам, Ты бо еси Предстательство и Спасение рода христианскаго.


Кондак, глас 1


Честное Жилище бывши неизреченнаго естества Божественнаго выше слова и паче ума, и грешным еси Споручница, подаваеши благодать и нсцелении, яко Мати всех Царствующаго, моли Сына Твоего, получити нам милость в день судный;


8. Преподобнаго Феофилакта, исповедника, епископа Никомидийскаго.


Тропарь, глас 8


Православия наставниче:





Кондак, глас 2


Подобен: Вышних ищя:


Светильник светел показался еси в концех, святителю Феофилакте: единосущна Отцу и Духу Слова ты проповедав, Божественных отец Собор уяснил еси, Троице угодннк явился еси: иже предстоя, моли непрестанно о всех нас.





9. {+}  Святых четыредесяти мучеников, в Севастийстем езере мучившихся


Тропарь, глас 1


Болезньми святых:


Кондак глас 6


Подобен: Еже о нас:


Все воинство мiра оставльше, на Небесех Владыце прилепистеся, страстотерпцы Господни четыредесять, сквозе огнь бо и воду прошедше, блаженнии, достойно восприясте славу с Небес и венцев множество.





10. Святаго мученика Кодрата и иже с ним.


Тропарь и кондак общие мучеником


11. Иже во святых  отца нашего Софрония, патриарха Иерусалимскаго. {D} Иже во святых отца нашего Евфимия, архиепископа Новгородскаго, чудотворца. Иже во святых отца нашего Софрония, епископа Врачанскаго, Болгарскаго.





Тропарь святителю Софронию, глас 4


Правило веры:


Кондак, глас 8


Иже Божественною ревностию подвигся, и истинных повелений устне распростер, церковная основания благоузаконив, и тамо сущым монашеским составом предав, премудрый в патриарсех, Иерусалимский Софроние, всемудрая словеса во свет извел еси, имиже наставляеми зовем ти: радуйся, светлая православных похвало.





Тропарь святителю Евфимию, глас 4


Избран быв Богови от юности, святителю Евфимие, и сего ради архиерейства саном почтен быв, упасл еси люди, яже тебе Богом врученныя, темже и по преставлении чудес дарования от Господа приял еси, исцеляти различныя недуги. Того моли о нас, совершающих честную память твою, да тебе вси непрестанно ублажаем.


Кондак, глас 8


Подобен: Взбранной:


Яко архиереем сопрестольник, и святителем изрядный поборник был еси, святителю Евфимие, не престай сохраняя Отечество твое, град же и люди, иже тебе верою почитающыя и честным мощем твоим покланяющыяся, да велегласно тебе вси вопием: радуйся, святителю Богомудре.


12. Преподобнаго Феофана Сигрианскаго, исповедника.


Иже во святых отца нашего Григория Двоеслова, папы Римскаго.


Тропарь преподобному, глас 8


В тебе, отче:


Кондак, глас 2


Подобен: Вышних ищя:


Свыше прием Божественное Откровение, со тщанием изшел еси от среды молвы житейския и уединився, преподобне, чудес приял еси действо и пророчества достоинство, богатства и супружницы лишився.





13. Пренесение мощей иже во святых отца нашего Никифора, патриарха Царяграда.


Тропарь, глас 4


Правило веры:


Кондак, глас 1


Подобен: Лик Ангельский:


Лик патриаршеский святую твою память хвалами и песньми, Никифоре, чествует, в преложении бо прият душу твою, славне. Тем днесь Честная Церковь величающи Христа Царя, славит Единаго Человеколюбца.





14. Преподобнаго Венедикта.


Тропарь, глас 8


В тебе, отче:


Кондак, глас 6


Благодатию Божиею обогатился еси, делы  же известил еси звание и явился еси, Венедикте, угодниче Христа Бога, в молитвах и постех, дарований Божия Духа исполнен, и был еси недужным исцелитель, и прогонитель врагом, и заступник скорый душам нашим.





15. Святаго мученика Агапия и с ним шести мученик.


Тропарь и кондак общие мучеником


16. Святых мученик Савина и Папы.


Тропарь, глас 4


Мученик Твои, Господи:


Кондак, глас 2


Подобен: Твердыя:


Божественная прозябения, цвет неувядающий, розга многоплодная, Богоносе Савине, верою чтущих память твою веселия твоего исполни и молися непрестанно о всех нас.





17. Преподобнаго Алексия, человека Божия.


{D} Преподобнаго Макария, игумена, Колязинстсаго чудотворца.


Тропарь преподобному Алексию, глас 4


Возвысився на добродетель и ум очистив, к желанному и крайнему достигл еси, безстрастием же украсив житие твое, и пощение изрядное восприим совестию чистою, в молитвах яко безплотен пребывая, возсиял еси яко солнце в мiре, преблаженне Алексие.


Кондак, глас 2


Дом родителей твоих яко чуждь имев, водворился еси в нем нищеобразно, и по преставлении венец прием славы, дивен на земли явился еси, Алексие, человече Божий, Ангелом и человеком радование.





Тропарь преподобному Макарию, глас 8.


Плотская мудрования, отче Макарие, воздержанием и бдением умертвил еси, место бо, на немже поты твоя излиял еси, яко труба вопиет к Богу, поведающи твоя исправления, и по смерти честныя твоя мощи источают исцеления. Темже вопием ти: моли Христа Бога, да спасет душы наша.


Кондак, глас 2


Подобен: Вышних ищя:


Вышних желая, воздержанием и труды, и поты насладився, желание плоти твоея обуздав, чудес дар прием от Христа Бога, светильник явился еси пресветлый. Темже Христова Церковь песньми славит тя, преподобне Макарие, отче наш.





18. Иже во святых отца нашего Кирилла, архиепикопа Иерусалимскаго.





Тропарь, глас 4


Правило веры:


Кондак, глас 1


Языком твоим, мудре, Божественными вдохновеньми просветил еси твоя люди, Едину чести Троицу естеством нераздельну, разделяему же Лицы, темже радующеся, всесвятую твою память празднуем, иже и Богу молитвенника тя предлагающии.





19. Святых мученнк Хрисанфа и Дарии.


Тропарь и кондак общие мучеником





20. Преподобных отец, во обители святаго Саввы избиенных от сарацын.


Тропарь, глас 4


Боже отец наших:


Кондак, глас 4


Подобен: Вознесыйся:


Земных и тленных наслаждение презревше яве, преблаженнии, пустынное житие изволивше, мiра же краснейшее и пищи временныя возненавидевше, отонудуже сподобистеся Небеснаго Царствия, с лики мученик и постник веселящеся. Темже чтуще память вашу, вопием вам прилежно: от бед нас отцы, избавите.





21. Преподобнаго Иакова епископа, исповедника.





Тропарь и кондак общие исповеднику





22. Святаго священномученика Василия, пресвитера Анкирскаго.


Тропарь, глас 4


И нравом причастник:


Кондак, глас 8


Подобен: Взбранной:


Законно течение совершив, и веру соблюл еси, священномучениче Василие, сего ради мучения венцев сподобился еси и Церкве столп непоколебимь явился еси, Сына Отцу собезначальна и Духу исповедав, Троицу Нераздельную, Юже моли избавитися от бед чтущым тя, да зовем ти: радуйся, Василие Богомудре.





23. Святаго преподобномученика Никона и дву сту ученик его. Преподобнаго Никона Печерскаго.


Тропарь, глас 4


Боже отец наших:


Кондак, глас 3


Яко светильницы незаходимии разумнаго Солнца, сошедшеся днесь восхвалим песньми, возсияли бо есте сущим во тме неразумия, всех созывающе к высоте благочестия, священномученицы. Тем вопием вам: радуйтеся, постников всех основание.


Кондак преподобному Никону, глас 2


Чистотою душевною Божественно вооружився, и непрестанныя молитвы, яко копие вручив крепко, пробол еси бесовская ополчения, Никоне отче наш, моли непрестанно о всех нас.





24. {D} Предпразднство Благовещения Пресвятыя Богородицы. Преподобнаго Захарии. Иже во святых отца нашего Артемия, епископа Солунскаго.


Тропарь предпразднству, глас 4


Днесь всемiрныя радости начатки, предпразднственное воспети повелевают, се бо Гавриил приходит, Деве нося благовестие, и к Ней вопиет: радуйся, Благодатная, Господь с Тобою.


Кондак, глас 8


Подобен: Взбранной:


Всем земным начало спасения нашего Ты еси, Богородице Дево, Божий бо служитель с небес послан предстати Тебе, великий чиноначальник Гавриил, радость обрадованную Ти принесе. Тем вси зовем Ти: радуйся, Невесто Неневестная.





25. {(+)} Благовещение Пресвятыя Владычицы нашея Богородицы и Приснодевы Марии.


Тропарь, глас 4


Днесь спасения нашего главизна, и еже от века таинства явление, Сын Божий, Сын Девы бывает, и Гавриил благодать благовествует. Темже и мы с ним Богородице возопиим: радуйся, Благодатная, Господь с Тобою.


Кондак, глас 8


Взбранной воеводе победительная, яко избавльшеся от злых, благодарственная восписуем Ти раби Твои, Богородице, но яко имущая державу непобедимую, от всяких нас бед свободи, да зовем Ти: радуйся, Невесто Неневестная.





26 {D} Собор Архангела Гавриила.


Тропарь, глас 4


Небесных воинств Архистратиже, молим тя присно мы недостойнии, да твоими молитвами оградиши нас кровом крилу невещественныя твоея славы, сохраняя нас припадающих прилежно и вопиющих: от бед избави нас, яко чиноначальник Вышних сил.





Кондак, глас 8


Пресветлыя и Честныя, и Вседетельныя, Пренеисчетныя и Страшныя Троицы, ты еси, Архистратиже, славный служителю и молитвенниче, ныне непрестанно моли избавитися нам от всяких бед и мук, да зовем ти: радуйся, покрове рабом твоим.





27 Святыя Матроны, яже в Солуне.


Тропарь, глас 4


Агница Твоя, Иисусе:


Кондак, глас 2


Храм твой всечестный, яко цельбу душевную обретше вси вернии, велегласно вопием ти, дево мученице, Матроно великоименитая: Христа Бога моли непрестанно о всех нас.





28. Преподобнаго Илариона Новаго. Святаго Стефана чудотворца. Преподобномученика Евстратия Печерскаго.


Тропарь, глас 4


Боже отец наших:





Тропарь преподобному Евстратию, глас 7


Постником и мучеником явился еси похвала, преподобне Евстратие, прежде бо воздержанием плоть умертвив, последовал еси  Христу, нося крест свой. Последи же и сам на крест вознесен быв, и вопием в ребра прободен, в руце Божии душу предал еси. Колесницею огненною возносим на небеса, сугубо венчался еси от Христа Бога и Спаса душ нашых.


Кондак, глас 8


Яко ревнитель страсти Владычней, и постников усердный последователь сый, пленники учением твоим наставль, Христови привел еси, Евстратие, и нас плененных страстьми, мольбами своими свободи, и подражатели честному твоему житию покажи, зовущих: радуйся, испивый сладостне чашу Христовых страданий.





29. Преподобнаго Марка, епископа Арефусийскаго, и Кирилла диакона, и иже с ними.


Тропарь и кондак общии святителем


30. Преподобнаго Иоанна, списателя Лествицы.


{+)} Святителя Софрония, епископа Иркутскаго


Тропарь преподобному Иоанну, глас 8


Слез твоих теченьми пустыни безплодное возделал еси, и иже из глубины воздыханьми во сто трудов уплодоносил еси, и был еси светильник вселенней, сияя чудесы, Иоанне, отче наш. Моли Христа Бога, спастися душам нашым.


Кондак, глас 1


Подобен: Лик Ангельский:


Плоды присноцветущыя от твоея книги принося учения, премудре, услаждаеши сердца, сим с трезвением внемлющих, блаженне: лествица бо есть, душы возводящая от земли к небесней и пребывающей славе, верою чтущих тя.


Ин кондак, глас 4


Подобен: Явился еси:


На высоте Господь воздержания истинна тя положи, якоже звезду нелестную, световодящую концы, наставниче Иоанне, отче наш.


Тропарь святителю Софронию, глас 1


Скорый в бедах и скорбех заступииче, отче иерарше страны Сибирския, святителю Софроние, на небеси предстояй с первоиерархом Иркутския Церкви и всеми святыми, выну имаши благоволение Господа славы: призри иа люди, притекающыя к честным останкам святых мощей твоих, с верою и любовию слезно просящыя твоея помощи и заступления, моли, Егоже проповедал еси людем Сибири, избавити я от находящих зол и наветов вражиих, просветити людие оляденевшая древле неверием сердца, даровати утверждение веры Христовы и спасти душы наша.


Кондак, глас 3


Пастырей Начальнику Христу трудился еси, святителю Софроние, на пажити духовней северныя страны нашея, языцы монгольстии от прелести и скверны идольския избавляя, привел еси я к свету веры Христовы, и ныне со Ангелы Владычню Престолу предстоя, моли непрестанно о всех нас, избавити ны от бед и спасти душы наша.





31. {+} Преподобнаго Ипатия, епископа Гангрскаго. Святителя Иннокентия, митрополита Московскаго.


Тропарь преподобному Ипатию, глас 1


Безначальнаго онаго и тихаго места, идеже несть печали и воздыхания, достигнути, преподобне, желая, не дал еси себе зде покоя ни мало, но присно день и нощь в делах всяких и жестоком житии трудолюбно подвизаяся пребываеши, тем желаемаго получив уже, Ипатие, молися о душах нашых.


Кондак, глас 3


Труды ко трудом выну ради Господа прилагая, никогда же обрелся еси празден, Ипатие. Темже и в лепоту трудолюбив наречеся, звание прием от дел.











